
KORXONALARNING 
INVESTITSIYA FAOLLIGINI 

TA’MINLASHDA 
SOLIQLARNING 

RAG‘BATLANTIRUVCHI ROLINI 
OSHIRISH XUSUSIYATLARI

Ilyasova Barno Axmadovna
Toshkent moliya instituti o‘qituvchisi, mustaqil tadqiqotchi

Annotatsiya: Maqolada korxonalarning investitsiya faolligini oshirishga tatbiq etilayotgan soliq imtiyozlarining maz-
mun-mohiyati, ularni qo‘llashning amaldagi holati, yirik soliq to‘lovchilar tomonidan qo‘llanilgan imtiyozlar tahlili, imtiyoz-
larni qo‘llash amaliyotida kuzatilayotgan ba’zi munozarali holatlar ko‘rib chiqilgan hamda mazkur sohaga istiqbolli o‘zga- 
rishlar kiritish maqsadida tegishli xulosa va tavsiyalar shakllantirilgan.

Kalit so‘zlar: investitsiya, investitsion faollik, soliq, soliq imtiyozlari, soliq stavkasi, qulay biznes muhiti, soliq to‘lovchilar, 
investitsion faollikni oshirish uchun soliq rag‘batlari, soliq ma’murchiligi, tadbirkorlik subyektlari, soliq hisoboti, preferen-
siyalar.

Abstract: The article reveals the essence of tax incentives used to increase the investment activity of enterprises, the 
current state of their application, an analysis of the incentives used by large taxpayers, some controversial situations 
observed in the practice of applying incentives, and also the corresponding conclusions and recommendations for making 
promising changes in this.

Key words: investments, investment activity, tax, tax benefits, tax rate, favorable business environment, taxpayers, tax 
benefits to increase investment activity, tax administration, business entities, tax reporting, preferences.

Аннотация: В статье раскрыта сущность налоговых льгот, применяемых для повышения инвестиционной актив-
ности предприятий, современное состояние их применения, проведен анализ льгот, используемых крупными 
налогоплательщиками, некоторые спорные ситуации, наблюдаемые в практике применения льгот, а также сфор-
мированы соответствующие выводы и рекомендации для внесения перспективных изменений в этой сфере.

Ключевые слова: инвестиции, инвестиционная деятельность, налог, налоговые льготы, налоговая ставка, бла-
гоприятная бизнес-среда, налого плательщики, налоговые льготы для повышения инвестиционной активности, 
налоговое администрирование, субъекты хозяйствования, налоговая отчетность, преференции.

K I R I S H
Iqtisodiyotni rivojlantirishda investitsiyalar muhim ahamiyatga ega bo‘lib ular iqtisodiy o‘sish sur’atlarini 

hamda unda ro‘y berayotgan tarkibiy o‘zgarishlarni belgilaydi, korxonalarning raqobatbardoshligini va aholi 
turmush darajasini oshirishga, jamiyatdagi ishsizlik darajasi pasayishiga bevosita va bilvosita ta’sir ko‘rsatadi. 
Mamlakatning ishlab chiqarish salohiyatini oshirish, budjet daromadlari bazasini shakllantirish iqtisodiyotning 
real sektoridagi investitsiya faolligiga bog‘liqdir.

O‘zbekiston Respublikasi Prezidentining 2022-yil 28-yanvardagi PF-60-sonli Farmoni bilan O‘zbekistonda 
investitsiya muhitini yanada yaxshilash va uning jozibadorligini oshirish, kelgusi besh yilda 120 milliard AQSh 
dollari, jumladan, 70 milliard AQSh dollari xorijiy investitsiyalarni jalb etish choralarini ko‘rish, investitsiyalardan 
samarali foydalanish hamda eksport hajmlarini oshirish bo‘yicha, “pastdan-yuqoriga” tamoyili asosida, yangi 
tizimni yo‘lga qo‘yish, 2026-yilgacha xorijiy va mahalliy investitsiyalarni jalb etish strategiyasini amalga oshirish 
hamda davlat-xususiy sheriklik asosida energetika, transport, sog‘liqni saqlash, ta’lim, ekologiya, kommunal 
xizmatlar, suv xo‘jaligi va boshqa sohalarga 14 milliard AQSh dollariga teng investitsiya jalb etish choralarini 
ko‘rish [1] belgilab olindi. Milliy iqtisodiyotni rivojlantirishda investitsiya faolligini oshirish uchun bevosita faol 
investitsiya siyosatini yuritishga e’tibor qaratilmoqda. 

A D A B I Y O T L A R  S H A R H I
O‘zbekistonda korxonalarning investitsiya faolligini ta’minlashda soliqlarning rag‘batlantiruvchi rolini 

oshirishni o‘rganish nisbatan yangi yo‘nalish bo‘lib, bu boradagi tadqiqotlar ilk izlanishlar hisoblanadi. 
Xorijlik olimlar R. I. Zimenkov, B. Garrett, G. Jereffi, R. Kaplinski, M. Lorens, P. Maskell tomonidan korxo-

nalarning investitsiya faolligini ta’minlash bo‘yicha olib borilgan ilmiy tadqiqotlarida investitsion jozibadorlik, 
investitsiya faolligi masalalari o‘rganilgan. 

Milliy investitsion siyosat va mintaqalar investitsion salohiyati maktabining o‘zbek iqtisodchi olimlari  
D. G‘ozibekov, N. Karimov, Sh. Mustafakulov, N. Haydarov, N. Kuziyeva, F. Dodiyev, O. Astanakulov, I. 
Madaminov, U. Gafurova va boshqalar erishgan ilmiy natijalar muhim ahamiyat kasb etadi.

Neokeynschilik vakillari (E. Domar, F. Peru, R. Xarrod, E. Xansen) ishlab chiqarish vositalarida yangi inves-
titsiyalar va iste’mol talabini shakllantirishda davlatning rag‘batlantiruvchi roli muhim ahamiyat kasb etadi degan 
fikrlarni ilgari surishgan [2].

Invectitsiyalarning mazmun va mohiyatini ochib berishda D. G‘ozibekovning fikriga ko‘ra, ularning turli xil 
xatarlar va kutilayotgan daromadlar bilan bog‘liqligini hamisha yodda tutmoq zarur. Invectitsiya ana shu belgilari 
bilan boshqa mablag‘dan farqlanib turadi [3].

T. Malikov soliqlarning investitsiya faolligiga ta’ciri haqida to‘xtalib, “ soliqlar yordamida tadbirkorlik faoliya-
tining u yoki bu tarmog‘i rivojlanishiga ta’cir ko‘rcatish mumkin”ligini [4] ta’kidlab o‘tgan.

M. Zabaluyeva iqtisodiyot rivojlanishini rag‘batlantirish – soliq to‘lovchining ixtiyorida soliq to‘langandan 
keyin qoladigan mablag‘larni oshirish hisobiga erishiladi [5] deb ilmiy asoslab bergan.

Soliq Kodeksining 75-moddasiga muvofiq, soliqlar va boshqa majburiy to‘lovlar bo‘yicha imtiyozlarga 
quyidagicha ta’rif berilgan: “...soliq to‘lovchilarning ayrim toifalariga boshqa soliq to‘lovchilarga nisbatan soliq 
to‘g‘risidagi qonunchilikda nazarda tutilgan afzalliklar, shu jumladan, soliqni to‘lamaslik yoki ularni kamroq 
miqdorda to‘lash imkoniyati soliq imtiyozlari” [6] deya ta’rif berilgan.

T. Malikov ta’kidlashicha, soliq imtiyozlari deganda soliq to‘lovchining soliq majburiyatlari hajmining to‘liq 
yoki qisman qisqarishi, to‘lov muddatining kechiktirilishi yoki orqaga surilishi tushuniladi [7].

A. Jo‘rayev va Sh. Toshmatovlarning ta’rifiga ko‘ra, soliq imtiyozlari – soliq to‘lovchilarga soliqlar bo‘yicha 
turli xil yengilliklar bo‘lib, ular vaqtinchalik va doimiy, to‘liq yoki qisman va boshqa ko‘rinishlarda berilishi 
mumkin [8].

T A D Q I Q O T  M A T E R I A L L A R I  V A  M E T O D O L O G I YA S I
Tadqiqotni amalga oshirishda ilmiy mushohada, qiyosiy tahlil, ma’lumotlarni guruhlash, absrakt-mantiqiy 

fikrlash, induksiya va deduksiya, alohida jadval, grafik usullaridan foydalanildi. Ushbu tadqiqot usullari korxo-
nalarning investitsiya faolligini ta’minlashda soliqlarning rolini oshirish bo‘yicha xulosa va takliflarni shakllantir-
ishga xizmat qiladi.

T A H L I L  V A  N A T I J A D A R
Bugungi kunda ishlab chiqarish darajasidan boshlab to milliy iqtisodiyot darajasigacha investitsiya faoliya-

tini boshqarishning puxta o‘ylangan, fundamental nazariyalarini yaratishga ehtiyoj sezilmoqda. Ushbu umum-
lashtiruvchi tavsiflar ya’ni “investitsion salohiyat” va “investitsion faoliyatning notijorat riski” ko‘rsatkichlarining 
o‘zaro nisbatidan kelib chiqib ifodalanadi. Bunda investitsiya salohiyat qanchalik yuqori bo‘lsa va innovatsion 
faoliyat riski qanchalik past bo‘lsa, investitsion jozibadorlik ham shuncha yuqori bo‘ladi va buning oqibatida 
korxona investitsiya faolligi ham oshadi [9].

Investitsiya faolligi – mamlakat, tarmoq, hudud va korxonaning bozor faoliyatida strategik maqsadlarga 
erishishni ta’minlashga qaratilgan kapitalni shakllantirish va ulardan maqsadli foydalanish jarayonlarini aks 
ettiruvchi iqtisodiy munosabatlar majmuyidir. 

Soliqqa tortishning tarixiga nazar soladigan bo‘lsak, qadimgi dunyoda ham u o‘zining muhim ahami-
yatga ega ekanligini ko‘rsatgan. Qadimgi Yunoniston va Rimda iste’mol soliqlari undirilgan. Urushlarpaytida 
qo‘shimcha mablag‘ to‘plash va yetishmovchiliklarni oldining olish vositasi sifatida vaqtincha mulkdan soliqlar 
undirish tartibi belgilangan. keyinchalik ular boshqa aktivlarga ham qo‘llanilgan. Yunonistonda erkin fuqarolar 
qullardan farqli soliq majburiyatlariga ega bo‘lganlar va Rim imperiyasining soliq qonunlari fuqarolar va bosib 
olingan hududlar aholisi o‘rtasida farqlangan [10].

Buyuk davlatchilikka asos solgan Amir Temurning davlatida ham soliqlarning ahamiyati yuqori bo‘lgan va 
bu o‘ziga xos qonunlar bilan tartibga solingan. Amir Temur tuzuklarida “Soliqlar davlatning iqtisodiy tayanchi v 
a namoyon bo‘lishidir”, [11] deb ta’kidlangan.

Agar Temur tuzuklarida berilgan soliqqa tortish tamoyillariga nazar soladigan bo‘lsak, ularning asosini ham 
soliqqa tortishda beriladigan imtiyozlar egallaydi. Unga muvofiq, soliq to‘lovchilardan soliqlarni aralash undirish 
soliq siyosatining diqqat markazida turadi. “Temur tuzuklarida” keltirilishicha: “Kimki biron sahroni obod qilsa 
yoki poliz qilsa, yoki biron bog‘ ko‘kartirsa yoxud biron xarob bo‘lib yotgan yerni obod qilsa, birinchi yili undan 
hech narsa olmasinlar, ikkinchi yili raiyat o‘z roziligi bilan berganini olsinlar, uchinchi yili esa soliq qonun-qoi-
dasiga muvofiq xiroj yig‘ilsin”. Bundan ko‘rinadiki, soliqlardan beriladigan imtiyozlar bevosita davlatni (xazinani) 
iqtisodiy qudratiga bog‘liqligi, unda soliq imtiyozlari bilan budjet (xazina) daromadlarini shakllantirishning o‘zaro 
bog‘liqligi aks ettiriladi.

Hozirgi kunda soliq imtiyozlari olib borilayotgan iqtisodiy siyosatning muhim tarkibiy qismi bo‘lib, u iqti-
sodiy barqarorlikka erishish va investitsiyalarni rag‘batlantirish uchun ishlatilishi mumkin. Soliq imtiyozlari yor-
damida korxonalarning investitsiya va innovatsiya faollik darajasini tartibga solish, shuningdek, aholi band-
ligini oshirishni, raqobatbardosh mahsulot ishlab chiqarilishini rag‘batlantirish mumkin. Davlat yangi mahalliy 
va xorijiy investitsiyalarni, innovatsiyalarni rag‘batlantirish va soliq xarajatlari miqdorini tartibga solish uchun 
investitsiya muhitini yaxshilashdagi rolini hisobga olishi kerak. 

Iqtisodiyotda investitsion faollik samaradorligi, davlat iqtisodiyotini rivojlantirish, hududlar iqtisodiyotini ichki 
imkoniyatlar asosida kengaytirishni taqozo etmoqda. Demak, investitsiyalar har qanday iqtisodiyotni harakatga 
keltiruvchi, uning taraqqiyotini ta’minlovchi, ish o‘rinlarini yaratuvchi, aholining daromad manbayini shakllan-
ishiga hissa qo‘shuvchi kuch ekan, barcha imkoniyatlarni ishga solib iqtisodiyotga yo‘naltiriladigan investitsi-
yalar hajmini oshirish lozim. 

Korxonalarning investitsiya faolligini oshirishda soliqlar orqali tartibga solishning muhim instrumenti bu 
imtiëz va preferensiyalar hisoblanadi. Ushbu instrumentlardan foydalanib iqtisodiëtning alohida tarmoqlari va 
ishlab chiqarish sohalariga soliq imtiëzlari berish yo‘li bilan rivojlantirishni rag‘batlantirishdir. 

Joriy yilning 9 oyida mamlakatimizda jami 112 674 ta xo‘jalik yurituvchi subyekti soliq imtiyozlaridan foy-
dalangan bo‘lib, ular uchun qo‘llanilgan soliq imtiyozlarining umumiy qiymati 17.3 trillion so‘mni tashkil etadi.

Shu bilan birga 2367 ta korxona moliyaviy xizmatlar bo‘yicha 10,7 trln so‘mlik QQSsiz operatsiyalarni 
amalga oshirgan. Korxonalarning eksport operatsiyalari, xalqaro tashishlar va aholigan kommunal xizmatlar 
ko‘rsatgan 7 000 tasiga 20,7 trln so‘m miqdorida QQSga “nol” stavka qo‘llanilgan. Xalqaro ekspertlar xulosasiga 
asosan, QQS bo‘yicha moliyaviy xizmatlar va nol stavka hisobi alohida yuritiladi.

1-rasm: Korxonalarga soliq turlari bo‘yicha berilgan jami imtiyoz miqdori [12]

Korxonalarga soliq imtiyozi 9 turdagi soliqlar bo‘yicha berilgan vaularning salmoqli qismi qo‘shilgan qiymat 
solig‘i (QQS) hissasiga to‘g‘ri keladi (52,6%). Keyingi o‘rinlardan foyda solig‘i (14,9%), yersolig‘i (9,6%), ijti-
moiy soliq (7,5%), aksiz solig‘i (6,2%), mol-mulk solig‘i (5,8%), jismoniy shaxslardan olinadigan daromad solig‘i 
(3,1%), aylanmadan olinadigan soliq (0,3%) va suv resurslaridan foydalanganlik uchun soliqlar (0,02%) joy 
olgan.

Ushbu imtiyozlardan sohalar kesimi bo‘yicha tog‘-kon sanoati, bank, transport, farmatsevtika, kommunal 
xizmat ko‘rsatish, neft-gaz qazib chiqarish, energetika, sug‘urta, tibbiyot, qurilish, dam olish, sport vaboshqa 
yo‘nalishlarda faoliyat yuritayotgan korxonalar samarali foydalangan.

Mazkur davrda ishlab chiqarish faoliyati bilan shug‘ullanuvchi 71 841 ta yuridik shaxs tomonidan 29,2 trln. 
so‘mdan ortiq soliq to‘langan. Shundan 13,5 trlndan ziyodi 20 ta soliq to‘lovchi hisobiga to‘g‘ri keladi. Ularning 
tovar aylanmasi 121,7 trln so‘m, qo‘llagan soliq imtiyozlari miqdori esa 1,2 trln so‘mni tashkil etgan. 

1-jadval: Ishlab chiqarish faoliyati bilan shug‘ullanuvchi yuridik shaxslar tomonidan soliq turlari bo‘yicha 
budjetga tushum miqdori [12]

№ Soliq turi Tushumlar miqdori (mlrd so‘m) foizda
1 Qo‘shilgan qiymat solig‘i 4365,3 (32,2%)
2 Aksiz solig‘i 2 722,8 (20,0%)
3 Er qa’ridan foydalanganlik uchun soliq 1 520,7 (11,2%)
4 Foyda solig‘i 1444,3 (10,6%)
5 Jismoniy shaxslardan olinadigan daromad solig‘i 759,8 (5,6%)
6 Ijtimoiy soliq 699,2 (5,1)
7 Mol-mulk solig‘i 511,2 (3,8%)
8 Er solig‘i 255,2 (1,9%)
9 Suv resurslaridan foydalanganlik uchun soliq 81,6 (0,6)
10 Boshqa soliqlar 1216,9 (9,0)

Ishlab chiqarish faoliyati bilan shug‘ullanuvchi yuridik shaxslardan 9 xil turdagi soliq bo‘yicha tushumlarning 
salmoqli qismi qo‘shilgan qiymat solig‘i (QQS) hissasiga to‘g‘ri keladi (32,2%). Keyingi o‘rinlardan aksiz solig‘i 
(20,0%),er qa’ridan foydalanganlik uchun soliq (11,2%), foyda solig‘i (10,6%), jismoniy shaxslardan olinadigan 
daromad solig‘i (5,6%), ijtimoiy soliq (5,1%), mol-mulk solig‘i (3,8%), yer solig‘i (1,9%), suv resurslaridan foyda-
langanlik uchun soliq (0,6%) va boshqa soliqlar (9,0%)joy olgan. Bu 20 ta yirik soliq to‘lovchi (“Uzbekneftgaz” 
AJ, “Uzbat AO” AJ, “Uzauto Votors” AJ, “Issiqlik Elektr stabnsiyalari” AJ, “Buhoro Neftni qayta ishlash zavodi” 
AJ, “Navoiyazo” AJ, “Shurtan gaz Kimyo Majmuasi”MCHJ) va boshqalar hisobigato‘g‘rikeladi.

Qurilish faoliyati bilan shug‘ullanuvchi 34 506 ta yuridik shaxs tomonidan 5,7 trln so‘mdan ortiq soliq 
to‘langan. Shundan 856,2 mlrd so‘mi, ya’ni 15 %i 20 ta korxona hisobiga to‘g‘ri keladi. Ularning jami tovar 
aylanmasi 9,5 trln so‘mdan ziyod, qo‘llagan soliq imtiyozlari miqdori esa 50,8 mlrd so‘mni tashkil etadi.

Ushbu davrda eng ko‘p soliq to‘lagan 20 ta korxona tomonidan soliq turlari bo‘yicha qo‘llanilgan soliq imti-
yozlari hamda to‘langan soliq tushumlari haqida quyidagi jadvalda ko‘rib chiqamiz.

2-jadval: Qurilish faoliyati bilan shug‘ullanuvchi tashkilotlar tomonidan budjetga tushgan soliq tushumi 
miqdori [12]

№ Soliq turi Tushumlar miqdori (mlrd so‘m) foizda
1 Qo‘shilgan qiymat solig‘i 439,6 (51,4%)
2 Foyda solig‘i 127,6 (14,9%)
3 Jismoniy shaxslardan olinadigan daromad solig‘i 117,6 (13,8%)
4 Ijtimoiy soliq 113,3 (13,2%)
5 Mol-mulk solig‘i 25,2 (2,9%)
6 Er solig‘i 24,4 (2,8%)
7 Boshqa soliqlar 8,5 (1,0%)

Qurilish faoliyati bilan shug‘ullanuvchi yuridik shaxslar 6 xil turdagi soliq tushumlari bo‘yicha miqdorning 
salmoqli hissasi qo‘shilgan qiymat solig‘i QQS hissasiga to‘g‘ri keladi (51,4%). Keyingi o‘rinlardan foyda solig‘i 
(14,9%), jismoniy shaxslardan olinadigan daromad solig‘i (13,8%), ijtimoiy soliq (13,2%), mol-mulk solig‘i 
(2,9%), yer solig‘i (2,8%), va boshqa soliqlar(1,0%) joy olgan. Bu ko‘rsatkich 20 ta yirik soliq to‘lovchi (“Discover 
invest” MCHJ, “Yangi zamon bino” MCHJ, “Agromir Building” MCHJ, “Absolute Business Trade” MCHJ, “Pre-
mium Village” MCHJ, “Golden Hous Development” MCHJ, “AJ Trest-12”, “MIMAR group”MCHJ) va boshqalar 
hisobiga to‘g‘ri keladi.

X U L O S A  V A  T A K L I F L A R
Xulosa qilib aytadigan bo‘lsak, mamlakatimizda soliq sohasini takomillashtirish borasida ham keng ko‘lamli 

islohotlar amalga oshirilmoqda. Xususan, budjetga soliq tushumini oshirish hamda imtiyozlarni taqdim qilish 
borasidagi muammolarning mavjudligi soliq ma’muriyatchiligini tubdan takomillashtirishni taqozo qilmoqda. 
Ta’kidlash mumkinki, O‘zbekiston Respublikasi Prezidentining 2022-yil 28-yanvardagi “2022–2026-yillarga 
mo‘ljallangan Yangi O‘zbekistonning taraqqiyot strategiyasi to‘g‘risida”gi PF-60-son Farmonining yettinchi 
maqsadi bo‘lmish, taraqqiyot strategiyasida milliyiqtisodiyotni jadal rivojlantirish va yuqori o‘sish sur’atlarini 

ta’minlash bo‘yicha belgilangan vazifalar doirasida, “Milliy iqtisodiyotni rivojlantirish, soliq sohasida qo‘shilgan 
qiymat solig‘ini amaldagi 15 foizdan 12 foizgacha, telekommunikatsiya, bank va moliya kabi sohalarda foyda 
solig‘ini amaldagi 20 foizdan 15 foizgacha tushirish hamda xizmat sohasidagi tadbirkorlarni qo‘llab-quvvatlash 
maqsadida, yangidan tashkil etiladigan savdo komplekslari va mehmonxonalar uchun mol-mulk solig‘i va yer 
solig‘i bo‘yicha imtiyozlar berish” [1] kabi bir qancha vazifalar belgilab berildi.Mazkur vazifalarning muvaffaqiyatli 
ijrosi mamlakatimizda soliq imtiyozlarini samarali usullarini joriy qilish, shu bilan birga, salbiy tashqi ta’sirlarga 
ega sohalarga manfiy imtiyozlar qo‘llash ya’ni ekologiyaga zarar yetkazadigan faoliyat turlari uchun soliqlarni 
baland qilib qo‘yish vaberilgan imtiyozlar uchun soliq to‘lovchini hisobdorligini belgilash, soliq imtiyozlarini 
adolatlilik va tenglik tamoyiliga asoslab ishlab chiqish uni amaliyotga tatbiq etish borasidagi ilmiy tadqiqotlar 
ko‘lamini yanada kengaytirish maqsadga muvofiq deb hisoblanadi.

Yuqoridagi tadqiqotlar natijasida, sohaning istiqbolli rivojlanishiga qaratilgan quyidagi taklif va tavsiyalar 
shakllantirildi:

■ Korxonalarning investitsiya faolligini ta’minlashda soliqlarning rag‘batlantiruvchi rolini amaldagi uslu-
biyoti tahlili asosida iqtisodiy, moliyaviy, korporativ boshqaruvning samarali faoliyati kabi omillar bilan 
belgilanuvchi korxona investitsion imkoniyatlaridan samarali foydalanishni aniqlash maqsadida inves-
titsiya faolligiga soliq rag‘batlarini ta’siri va natijaviy jihatlarini hisobga olgan holda baholash uslubiyoti 
ishlab chiqiladi;

■ Iqtisodiy o‘sish, modernizatsiya va diversifikatsiya darajasi, ishbilarmonlik muhiti, davlatning erkin va 
maxsus iqtisodiy zonalar tashkil etish siyosati va iqtisodiyotning ochiqligini kompleks hisobga oluvchi 
koeffitsiyentlar bilan ayrim holda baholash va omillarni tizimli tadqiq qilish orqali korxonalarning inves-
titsion faolligini ta’minlashda soliqlarning rag‘batlantiruvchi rolini oshirishga asoslangan “korxona inves-
titsiya faolligining soliq salohiyatini prognoz qilish” bo‘yicha uslubiy tavsiyalar beriladi;

■ Korxonada investitsion salohiyat va innovatsion rivojlanish qonuniyatlaridan kelib chiqib, uni samarali 
boshqarishning ustuvor omillarini aniqlash imkonini beruvchi iqtisodiy rivojlanish istiqbollari va u korxo-
nalar investitsiya faolligini ta’minlashda soliqlarning rag‘batlantiruvchi rolini oshirishga ta’sirini baholash 
uslubiyoti ishlab chiqiladi;

■ Korxonalarning investitsiya faolligini ta’minlashda soliqlarning rag‘batlantiruvchi rolini oshirish borasi-
dagi ilg‘or xorijiy tajribalardan O‘zbekiston sharoitida foydalanish istiqbollari ilmiy asoslab beriladi;

■ Turli omillarning o‘zaro aloqadorligini tadqiq etishning yangi konseptual sxemasi asosida korxonalarning 
investitsiya faolligini ta’minlashda soliqlarning rag‘batlantiruvchi rolining o‘rta va uzoq muddatli vazi-
falarni amalga oshirishga qaratilgan kompleks tadbirlari tizimi ishlab chiqiladi.

Yuqorida keltirilgan ilmiy taklif va tavsiyalardan kelib chiqqan holda, ularni chuqur o‘rganib, tahlil qilish va 
asoslab amaliyotga tatbiq etish yaqin kelajakda o‘z natijasini beradi.

